
Kmobu bolung

Bale ba we, ini sriyung mosa kmobu bolung ma, plaling qcurux ka
rudan ta ita Seediq, phlisan daha ka seediq mpkobu bolung ma, mplaling
gcurux, seediq mbserux kesun daha. Ani si nigan naq Gaya ta msuupu mosa
smcudu gcurux kana alang ka ita Seediq, kiya we asi ka misan mpghedu
kingal knkawas, nirih daha so pnsknama mpsmmesung.

Bobo wada kmciyuk Tanah Tunux ka rudan ta ita Seediq de,
wada psteqan Tanah Tunux ka Gaya ta msuupu mosa smcudu gcurux kana
alang di, ini na huwa ka mosa kmobu bolung, so ka kingal tnsapah, so
tndadal ma so msdangi suupu mosa kmobu bolung. Ciida hanyan we eguw
bale tminun kobu bolung ka seediq alang, mkmosa kmobu bolung
de mdaadis nanaq ka kingal tnsapah, uxe de tndadal ma mnsdangi, ani naq
daha seediq ma, ani naq teru seediq msnegul mosa kmobu bolung,
ini kuulu eguw seediq.

Kiya de mhedu mpprengo mesa mmaha kmobu bolung
dige, knama muduh sraki daha bolung de bobo mnekan, snraki nii we snalu
daha tnabus paye ma macu, sgimax daha ido macu smbarux ma, tmunun
daha so hei bnae knpruwan na, kika duhan daha bobo bagah puniq de, malu

riyung sknexan denu. Bbiyan de mosa ruru siyo alang, klaun daha nanaq ka

ruru nigan bolung. Mpaha kobu ciida de, krmanun daha paha kobu truma ka
snraki na ma, ksiiyo ruru kmobu ma, priqun daha btunux ka bobo kobu, icu
daha psbuli gsiya baro ka kobu peni.

Mgrebu caman so kusun ka saun daha pstotuy ka kobu daha, ani naq ini
keeguw pnsaan daha we eguw ka nngalan daha, ado eguw naq bolung ma
qcurux ka cbeyo. Moda pkobu hii ka qcurux ma, so sgidi duri, uxe wano
bolung ka ngalun daha. Ita Seediq we nigan ta Gaya msaasu, dehuk alang de
psugun daha seediq kssiyo sapah daha ka nngalang daha, mqaras bale ka
drudan pnsugan daha bolung nungalan daha.

Egu bolung ma egu qcurux ka cbeyo, anu ini posa iyu ma, ini betaq
bateri ka seediq ciida, ani naq kesun cmcudu rudan ta cbeyo we, ini dehuk
pnhugqil kana wawa bolung ma qcurux ka kiya, ani si ini daha ccdui ka
bolung, saun daha kmobu, uxe duri we lithun daha ka gsiya yayung ma
qrapun daha.

Misan daka mpmisan ssaun daha kmobu rudan ya cbeyo, ado egu so
kkui ma quyu de rbagan, ini knteetu mosa kmobu duri, asi naq so mkmekan

texal bolung ge mosa han.

